
Onder de Regenboog 
 
 
 
Kom zunne hoog  

En span dien boog 

Van onderdeurgrondelk licht  

No over t woord 

Van mien gedicht 

Van dichtbie en overwied  

Tot achter roemte en tied. 

Aan weerszied 
 
 
Aan weerszied streep  

Op pad 

Liekt zo te zain  

Het land twijain  

Aan diek en wad,  

ln greep 

Van t overwied  

Van t blinkend  

Duun en zaand 

Van aailaand aan aailaand  

Elk op zien stee 
ln zee. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

8



 
 
 
 
Ain van gemoud 
 
 
 

En zo as zee 
Hier swicht of wuilt  
Bie eb en vloud 
Aan weerszied 
Is ook t gemoud 
Van t volk 
Mit sikkom t zulfde woord  

As to tolk. 

Overwied 
 
 
Overwied  

Ligt verbie 

Roemte en tied,  

Verbie wereld en lot,  

Ondeurgrondelke  

Grond van ales:  

Energie! 

Mysterie!  

God! 

Dollerd 
 
 
Koele in t laand  
Van de zolte zee.  
Bie helder weer  
Zai ie overkaant, 
Moar gain meet  
Op dit stee. 
 

Rondom de dieken,  
de kwelder, 
onder de lochten helder  
Ken ie ofkieken! 
 

En hier en doar  
Zai ie n toren  
Oet t achterlaand  
Zok bovendieks 
De locht in boren. 

Aan Weerszied II 
 
 
 
 
 
Wierden aan weerszied 

Mit roem zicht noar overwied: 
 
Dezulfde zielen, dieken,  
woar ie het wad opkieken; 
 
Lougen van gelieke noamen,  
Lu dij zulfde woorden oamen; 
 

Gelieke kaarken van bakstain  
Ken ie in de dörpen zain. 
 

Kaarken mit n lözze toren 

In het land van vij en koren; 
 

Ploatsen mit n lieke nokraand  
In t Oldambt en t Raaiderlaand; 
 

Hamrikken de Dollerd rond,  
aal van gaaile nette klaigrond; 
 

Hier zo doar in t groot verbaand  
Van het open polderlaand. 

Het volle middaguur 
 
 
 
t Is t volle middaguur!  
Het zunnevuur 
Noar ale kaant  
Van zee en laand  
En hemel richt 
Spraaidt wied en zied  
Tot overwied 
Zien scheppend licht. 
 

In Dollerd blinkt  
Het waike sliek 
Dat t zunlicht drinkt. 
 

Het koren riept  
Geelglèn van kleur  
Stil staait t gewas,  
Allèn grashuppers  
Ik heur 
Bie t pad  
Noar diek  
En wad. 

Vuurstainen baaidel 
 
n Vuurstainen baaidel 

Deur mien voader vonnen op t laand  

Hol ik in haand. 
Viefendaarteg aiwen  
Hedde zo deurstoan  
Net zo veul zel e 
Meschain nog zo deurgoan!  
No, in mien haand 
Legde tussen oertied, heden en toukomst  
Even t verbaand. 

Oa bie Olschanze 
 
 

In bochten veur en noa  
Stroomt hier de Oa 
In bochten noa en veur  
Tussen de ploatsen deur. 
 

Ploatsen dicht in t holt,  
Al aiwen old. 
 

Stoef langs stoup en roam  
Van t veurvertrek veurnoam  
Vluit t woater wieder, wied  
As vrouger zo loater 
Langs stilstand  
Van de tied. 

De aailannen aan t wad 
 
 

n Rieg aailannen  
Mit dieken 
Aan wadkaant 

En blinkende dunen 

En strannen 

En brekende brannen  

Aan zeeraand. 
 

Braide zeegoaten  
Ebben en vlouden 
Dij over de gronden wouden 

Deur prielen langs ploaten  

Oet en inloaten, 
Woar wagels strieden  
Tiedstieden 
Mit t onbediekt laand. 
 
 
 
 
 
 
 
 
 
 
 
 
 
 
 

16



r"" D " 

 
 
 
 
 
 
 
Dollerd II 
 
 
Zeuven aiwen 
Het Dollerd 
Sunt zien ontstoan 

Tegen t Raaiderlaand te keer goan  

Dieken verbroken, 

Lougen opsloken, 

Volk en vij verdronken 

En laandstreken inklonken  

Zo as olle koarten 

Ons zain loaten 

En sloaperdieken en kolken  

In t laand ons vertolken. 
 

Zel Dollerd zok domt verkieken  
Op ophoogde dieken 

Dij zien macht volomen 

Bedwingen en intomen ? 
 

Of zel e as smeltende poolkappen  
Toch weer over de dieken stappen?  
En zel t laand weer volkomen 

Onder woater komen 

Zo as nije profeten 

Ons asmis oetmeten? 

De holtdoef 
 
 
Roekoe! roekoe!  
Koert holtdoef mie  
Oet boom stoef bie  
Aal geve en zaacht  
Zien roup, zien klacht  
Zo bitterzuit 
Moar al in muit,  
Roekoe! roekoe! 

t Leven is stoer en  

t Leven is blied  

Ook, zulfde tied. 

t Leven het twijzied:  

n Ogenruk geluk 
En den weer  
Piene en stried. 
 
Roekoe! roekoe!  
Zo vluit t inain; 

De holtdoef zulf  

Let zok nait zain. 
De bloaren van de boom  
Woarin de holtdoef zit, 
dij roezen, zaachte mit hom mit  
Op aigen melodie: 
Leven en lot dragt t aalmysterie  
Dragt aiwege God. 

De orkoan 
 
Zal d orkoan  
Windkracht twaalf: 
Op zee no te keer goan  
En mit tomeloze vloagen  
Oet t noordwesten 

t Woater hoog 

        In Eems en Dollerd joagen  

        Woar de springvloud 
Over sliek en kwelder woudt  
En de golven - störmkracht – 
Liek bie diek opslagt 
Zo dat t schoemend sop  
Vlogt over diekkop. 
En doar goaten slagt,  
Weer dicht moakt 
En oafdekt deur de diekwacht 
ln de störmnacht. 

De bomen 
 

Hoog en stoateg  
Stoan de bomen 

Dij wied boven mie oetkomen  

Aan loan ... 
 

Op heur machtege stammen  
Tronen 
De hoge kronen ... 
 

Ze kennen nait lopen,  
Ze kennen nait proaten,  
Moar stoan hai heur 
Laainge leven Godgeloaten, 

Aan weer en winden overgeven,  

t Aalmysterie oet te broezen 
Dat dij in heur bloaren roezen... 
 

Ie bomen in joen machtge ophef  
Loat mie waiten 
Heb ie daip innerliek  
Ook zulfbesef 
Of loat ie onbewogen joen bestoan 
Het aalmysterie ondergoan? 

Derk de wadloper 
 
Zeuven is sleudelwoord!  
Sleudel op waddenpoort!  
Sleudel op de deuren 
Van t boetendieks gebeuren,  
Sleudel op eb en vloud 
Van de golvende zee  
En t bewogen gemoud 
Makrokosmos en mikrokosmos  
As ainmoudersgoud. 
 

Aegir en Ran 

Geef mie dij sleudel aan  

Om t pad 
Deur priel en wad  
De diek inboeten  
Te ontsloeten, 
Van de zeuven en mit de ring 

Tien moal zeuven moal de joarkring  

Is volbrocht deur Derk de wadgeus  

In t riek van de woaterreus, 
Deur joe, zeegoden 

Roem fatteg joar leden ontboden  

Om mit zien trawanten 

Van ale kanten 

Mit ogen en oren open  

Joen wadriek te belopen 

Om zo deur prielen en ebstromen  

Op t blinkend aailaand te komen. 

 

Veul joaren bin sunt dij tied al vergoan  

Moar de memorie 

Aan dij viktorie 

Blift in onze geesten aaltied bestoan 

En de wenst om t mysterie aan t wad te beleven  

Is bie ons bleven 

En zel as ie goden dat willen  

Ook nooit stillen 

Geeft doarom zeegoden  

Joen geboden: 

 

Blief doarom laandröt  

Ook aid woaterröt  

Blief amfibie 

Mit priel en stroom  

En sliek en ploat  

En zee en wad 

In harmonie 

Zuik overdiek  

Dwaars deur het sliek 

De weg op t wantij  

- Het pad is vrij - 

In greep 

Van verre streep 

Van kim 

En zee zien stem 

En t blinkend duun en zaand  

Van t aailaand. 

 

Het stoefzaand let doar gain sporen 

Begun en èn goan doar in n kander verloren!  

In witte schoemraand 

Brekt de zee op straand 

En zingt van t aiweg mysterie  

Ons menselk verstaand verbie. 

De störmreuzen 
 
 
De störmreuzen 
De roegen, de beuzen 
Komen mit oerkracht 
ln t holst van de nacht 
Van wied oet heur holen 
Achter de kimmen verscholen 
Aanbroezen mit zeuven mielstree 

Over de kolkende zee... 
 
 
Gans ontbonnen 
Kwakken ze schepen op de gronden 
Joagen springvlouden over de dieken 
Om te zain of ze bezwieken, 
Breken spanten en doaken en muren  
Van de grote boerenschuren, 
Hoelen en gieren den as n hond, 
Trekken bomen mit worrel en aal oet de grond  
As knechten van het noodlot 
In opstand tegen de orde van God. 

Het Oostfraise Raaiderlaand 
 
 

Tussen Eems en Dollerd dieken  
Ligt t Oostfraise Raaiderlaand  
Mit lougen dij op Eems oetkieken  
En polders aan de Dollerdkaant. 
 

Bunderneilaand, Laandschopspolder  
Binnen weer wonnen op de zee 
Moar Bunde en Weener binnen older  
En hebben op geestgrond heur stee: 
 

Ditsummerhamrik hait t noorden  
Bie Pogum stroomt Eems in de zee  
In de polders gruit mainst koren  
Gras tussen Kritsum en Bunderhee. 
 

Tussen Midlum en Bingum aan Eemsdiek  
Ligt t Grootjemgummerloug 
Bekend deur ol groaf Lodewiek  
Omdat Alva hom hier versloug. 
 

En midden in t Ol Raaiderlaand  
Ligt ook nog Ditsummerverloat 
En van Bunde noar stadweener kaant  
Ligt dwaars deur t laand de heufdstroat. 

Van Weener is de nije heufdstad  
Van het rieke Raaiderriek  
Tussen het graauwe Dollerdwad  
En de hooge bochtege Eemsdiek. 
 

Nuimd noar het gruine raaigras  

En zien waaide gronden rondom  

Dij aaltied al de wellen wazzen  

Van Ol Raaiderlaands riekdom. 
 

Zo zel het Raaiderlaand den bluien 
En zel t ook nooit vergoan; 

Zo laank zien raaigrazzen gruien  

Zel t Olle Raaiderlaand bestoan! 

De Eems 
 
 

As stroom  
Kom k neer 

Van Sennerhaid'  
Moar wor eerst braid  
Bie Leer 
En boegden graauw 
Boe Oldersom 
Noar Dollerd tou  
Aan weerzied n diek 
Bepoalt hier mien stroomriek,  
Moar de vloud 

Van open zee  

Het vrij spul 
Op mien stroom 

Tot aan Herbrums ree!  

Moar elke eb 
Keer ik om 

Tot ik bie Pogum  

Weer in zee stroom 

Zo ken ik gain rust  
Van oorsprong tot kust  
Is stromen mien lust.  
Het woater is 
Mien stromend bloud  
En dat is goud 
Omdat mien noam 

Van oldsheer al de Eems ludt, 

Wat ook ja stroom bedudt. 

Ol boer 
 
 

Aal doag  
Twij keer  
Goa ik 
De olle loan  
Nog henneweer 
Van mien bestoan  
As boer. 
 

Al gait t asmis  
Wat stoer  
Langs wat hier 
Vrouger was mien laand  
k Heb handstok 

In mien haand. 

Of wind of zunschien  
Dook of regen 
Al loop k nait meer  
Zo haard 
Langs d essen  
Klain en groot 

In waal van sloot 

Ik ken der toch nog tegen,  

En zai aal doag 
Mien olle boerderij  
Al hait t mien land  
Nait meer 
Zo as aleer 

t Blift mie toch aigen,  

Wie binnen nog ain.  

Dat holt mie vrij! 

Helios 
 

 

Doe wast  
Vervalst 

Mien laifste peerd 

Van aal 

Op heerd 

op staal 

Doe Helios 

Mien golden vos  

Mien blesbek 

Mit golden moanen  

In de nek. 
 

Doe Helios 

Mien zunnepeerd 

Mie t aldermainste weerd 

Doe wast gewilleg 

En ook staark 
En nooit mit tegenzin  
Mit mie aan t waark. 

Doe wast miezulf 

Ook tougenegen  

Mit vrensken 
Kwamst mie aid integen. 

Asmis mit swaarde 

In t span  

Trokst doe  

De plouge aan  

Moar ook 

Kon men die zain  

Mit mie allain,  

Die in de strengen 
Mie mit liene in haand. 
 

Doe wost van  
Vot en ho 
En licht en schik 
En trogge 

En drougst mie  

As dat mos  

Ook in galop 
Wel op dien rogge. 
 

Doe Helios  
Doe wast aid  
Dankboar  
Veur de hoaver  
t Heu en t kaf  
Of t kloaver 
Dij k die gaf 
En laipst as t mos  
Veur mie in draf. 

Doe Helios 

k Was aaltied 

Mit die aan proat  

Wie wazzen n anders  

Kammeroad 
Op t laand, op t veld,  
Op heerd, op staal  
Was ik het mainst  
Op die gesteld 
Van t achttal. 
 

Dat is no aaltemoal aleer, 

n Boer het no gain peerden meer. 

Peerd 
 
 

Peerd staait  
In waaid'  
Mit kop.  
Over vring 
Mit holten boom  
En iezern sting  
Te stoanen.  
Slagt mit steert 
En schud zien moanen  
Vret nait 

Moar longert 

Noar zien moat, 

Zien peerdekameroad  

Mit boer aan t waark  

Veur heuhaark 
Aner kaant heerd  
Op t laand. 
 

n Peerd is  
Zo te zain  
Net zo min 
As ain van ons  
Geern allain. 

Mennerstied 
 
 

(Veur viefteg joar) 
 

t Is augustus, t is zowied! 

t Is weer volop mennerstied. 
 
 
Boerenwoagens leeg en vol  
Binnen haile dag aan rol. 
 

Vlijers op woagen, opstekers op t laand  
Waarken in de zunnebraand. 
 

Woagens rappeln, loane stoft  
Menner op veurkist of op doft, 
 

Holt zien peerden goud in toom  
Boven op t vour ligt ponterboom. 
 

Zun schient glenne en t is hait.  
Peerden lopen zok in t swait. 
 

Blinde muggen op heur bil  
Zoegen heur bloud zoveel elk wil, 

Körte steert dij n peerd voak dragt  
Blinde muggen nait verjagt. 
 

Boer dij dat om t peerd begroot  
Drokt z'op deel domt aalmoal dood. 
 

Ook in schuur is het no hait  
Vörkers waarken zok in t swait. 
 

Korenoogst mout mit de haand  
Schoof veur schoof no aan de kaant, 
 

Tot aan de hoanebaalken tou in t goul  
Is de boer zien wil en doul. 
 

n Koule dronk is no wat weerd  
De man n kom n emmer t peerd. 
 

En den is t ook al weer zo wied:  
,,Vörken, van t is mennerstied". 
 

                     31-7-83 

De twij Oldambten 
 
 

Raaiderlaand is de zuudraand  
Van t Oldamsterlaand groot 
Mit Westerlij en stad van Winschoot,  
Blijham en Vraischelo en Bennewolle  
En Schanze t nije en het olle 
En Beerte tot aan Finderwolmerkaant. 
 

t Wold Oldambt is t middendail 
Mit Huningoa Oostwold en Ennemoa Midwolle 
Mit Scheemte en Kloosterholt, Nijwolle  
En Maiden en Noordbrouk, 
En Gockingoa Zuudbrouk in de Westhouk. 
 

En aan zien bovenkaant 

Liggen Noordbroukster, Scheemter, Midwolmer, 
Oostwolmer, Finderwolmer en Beesterhamrieken  

Achter de hoge Dollerddieken. 

En aan de Noordkaant  

Het lutje Oldamsterlaand 

Ook wel Klaai Oldambt benuimd,  

En deur zien gaaile grond beruimd,  

Mit Woagenbörgen, Woldendörp 

Börgsweer en Houwerdoa, Termunten  

Bie Raaides Olle Punte. 

Noaberscbop 
 
 
 

As wie hier noar Oostfraislaand goan  
Vin wie de aander helft van ons bestoan  
Dezultde polders, zielen, dieken, 
Mit wierden, lougen, wieken  
Dezulfde toal, dezulfde noamen  
As wie aan onze kaante oamen. 
Dezulfde Dollerd, volksverhoalen,  

Doar wie ons wezen in vertoalen 

Doar wie van vrouger neer onszulf in binnen  

En ook onszulf het best in kennen. 
Doarom lang wie n kander hannen  
Wie lu van d olle vraise zeelannen  
En moaken zoas voak aleer 
Onder nander gain roezie meer. 

Boetendieks 
 
 
Boetendieks 

Zai ie zee en laand  

Aan wadkaant  

Twijmoal doags  

Nog aaltied sloags 
Mit loagen en mit listen  
Mekoar t allainrecht 
Te betwisten. 

Greetsiel I 
 
 

Doe lutje loug 

Mit kerk en kroug 

En ree 

En diek en ziel 

En tocht dij lopt 
Dat t woater kropt  
Deur priel 

Noar zee,  

Doe ligst hier  

Stil, integer  

As n hoas 

ln t leger  

Sikkom verloren 
Tussen Leibogtwad  
En kampen koren. 

Greetsiel II 
 
 
 

Hier wör aleer 

Ook Ubbo Emmius geboren  

Onder de wieze mannen 

Historicus tienplus 

Van de vraise zeelannen  

Vot al bie t begunnen  

Rector magnificus 
In stad van Grunnen 

Van Schoule van Sunte Meerten  

Op waitenschops heerten. 

Bunderneuland 
 
 
Roemte  
Zunder en  
En begun 

In glenne zun 

Mit ploatsen  

Dicht in t holt 

In wiede kampen  

Korengold 
Woar stilte en dag  
En t blaauw verwulf  
Wekken ontzag 
In t Bunderneulaand  
Aan Dollerdkaant 
En kennen in mie zokzulf. 

Jemgrum 
 
 
 
n Hoavenke, 
Wat jachtjes 

En wat viskersboten  

Mit weg en pad 
Deur t diekgat, 
De woaterdeuren sloten 
As springvloud 

Komt tot aan diekvout. 
 

Jemgrum 

Te groot veur loug  

Te klain veur stad 

Ligt aner kaant diekgat  

In t Raaiderlaand  

Aan Eemskaant. 
 

t Stee is stil 
Hoast gain mens  
Bie t pad. 
Gedienen veur de roeten 
Haildaal dicht 

        Geven gain inzicht 

Van boeten. 

Opstalboom 
 
 

(Bie Auerk) 
 

n Stoatege oprieloan  
Aan elke kaant 
n Braide raand 

Van aiwen olle bomen  

Woar ie onder langs goan 
Om in t hogere midden te komen  
In de ring 
Van t olle ding: 
 

Opstalboom!  
Bosstilte 
En t roezen van de bloaren  
Wekken memorie 
Aan de historie  
Van vrouger joaren  
Van Oldermannen 
Van de zeuven vrije vraise zeelannen 

Dei hier bienander kwammen veur rechtszoaken  
En om, over de olle vraise vrijhaid te woaken. 

Wieder, op t end 

De grote körtmaaide  

Ronde graswaaide  

Van t olle kampement. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

47



0    " 

 
 
 
 
Nobiskroug 
 
 
Onder Esens ligt n lutje loug 

Dat hait van oldsheer Nobiskroug.  

As ie op roakeldais door ais deurgoan  

Zai ie wat olle boerderijen stoan 
In stroeken en hoge bomen bezied 

t Loug ligt hoast vergeten in de tied. 
 

Op n kaaistain in dat lutje loug  
Lees ie de noam van Nobiskroug. 
t Is inderdoad n kroug dij doar biestait  
Mit gloazen in tapkaast in jachtwaaid.  
t Is n noam van haile vrouger heer 
Al wait gainain dat sikkom meer.  
Doarom schrief ik hier tou memorie  
De mythe van Nobi oet d olle historie. 

Nobis was de olle God  
Dij zörg haar veur het lot 
Van de zaiken van de doden 

Hai laaidde ze noar t schip 

Dat kloar ligt veur heur leste trip  

Op rede van de groden  

Onderweegs bie t olle loug 
Gong men eerst aan in Nobis kroug  
Het vaste honk veur leste dronk 
Dat kastelaain de zailen van de doden schonk. 
 

Elke zail haar den zoas ik t zeg  
Onzichtboar onderweegs op de helweg  
n Penning bie zok veur dat doul 

Doar e zien leste borrel mit betoul.  

En, laaid deur Nobis vaste haand  

Gong men op weg noar dodenlaand  

Mit t schip over t wad noar overkaant  

Het verre witte blinkend Aailaand. 

De boer zaait 
 

 

De boer zaait.  
Vroom spraaidt  
Zien haand 
t Koren braid  
Over t laand. 
 

Volle körrels  
Schienboar dood  
Valen deel 
In eerde s schoot. 
 

De boer zaait  
Zien akker rond  
Beedt dat regen  
Domt en zun 
t leven geven  
Nij begun. 

Olle boerderij 
 

Gain boerenloan  
En heerd ook meer  
Dij as aleer 
Het veld ingoan. 
 

t Laand is verkoft  
En schoalvergroot.  
Wel haar dat docht  
Aal t olle dood. 
 

Moar toch  
De olle ploats 

Dij staait ter nog 
Al is de boer laank dood, 
 

En bomen bie de sloot  
Deur hom aal poot 
Dij leven nog 
En worren langsoam groot. 

Inn und Kniphausen (Oostfraislaand) 
 
 

Hier staait Inn und Kniphausen  
Het olle stamslot 
Onder de hoamer  
Van het lot 
Ronom in bomen en grachten  
Niks meer te verwachten. 
De deuren dicht 

Veur bezuikers en daglicht. 
 

In t schonnen schathoes  
Blavven de honden  
Ongebonden . . . 
 

O olle börg 

Doe staaist van God en mens verloaten  

In ale stoaten 
Moar in diezulf te schraiven  
Om verbiee aiwen. 

Aiweg mysterie 
 
 

Aiweg mysterie 

Van kosmiese energie  

Mien kört verstaand verbie  

Ik bin oet die 
Doe bist in mie 

Mien doagen hen 
Tot aan heur en 
En den 

O welle van leven en van dood  

Nemst ,,mie" weer op 
In dien aiwege schoot?  
Mysterie groot? 

Termunterwier 
 
 

Hoog op zien stee  
Ligt hier 
Aan, Eems en Dollerdzee  
Termunterwier. 
 

n Ringweg lopt  
Rondom de kaark  
En t stille hof 
Dat inzok dragt  
Het stof 
Van aiwen veurgeslacht  
In graf aan graf 
Mit poal en zaark. 
 

Gain noam te lezen meer.  
No en aleer 
Wordt bie verweerde stain  
Sikkom weer ain. 

De kaark is old  
In 1300 sticht 
In zo n fatteg doezend preken  
Over viefendaartegdoezend 
En viefhonderentwinteg weken  
Wör t leven hier bekeken 
In t licht van dogma en van leer  
Of meschain ook wel vrijer meer!  
Woar stilte die hier rondom is  
Getuugt van t daip gehaimenis 
Van aal wat was, wat wordt, wat is. 

Zur Blinke 
 
 
Staait in Bunde t Ale stunde  
Deure open  
Om in te lopen  
De olle schenke  
Zur Blinke 
 

Midden in t loug  
Staait de  
Stoatege kroug  
Mit gaststube  
En jachtwaaide  
Ale baaide,  
Nuimd noar 
Zoon blinkend stee  
In Dollerdzee. 

Licht moar de klinke  
Van Zur Blinke 
En drinkt en verteert  
Wat joen haart begeert  
Of bestelt op n feestdag 

In toen joen gelag 
In n gartenlaube  
Veur törreltaube  
Of prieel 
Stoef bie de dansdeel. 

Pogum 
 
 

Roemte allèn.  
En wind. 

En braide stroom  

Achter diek  

Woar ik op kom  

En kiek 
Op t oeterste van Raaiderlaand  
Aan Eemsraand 
En Dollerd legen!  
Vloud 
Komt aan diekvout  
Stroomop 
Mie integen. 

Pogum II 
 
 
Wie binnen 

Deur t iezern hek 

Op t vredehof komen  

Rondom de kaark 

Hier stoan stain bomen  

Moar bloumen bluien  

Op de groaven 

Bie poal en mark  

En of t zo wezen 
Mos, mien achternoam  
Ston te lezen 
op n grafzaark  
Allèn moar even 
Anders schreven. 

Pogum III 
 
 

Der ston n ploats allèn  
In t open ven 
In bomen  
Mit loan 
Noar t aarf  
n En van weg  
Vandoun 
Woar wie langs komen!  
Ales is in zundagsrust.  
In de wiede roemte  
Van het polderlaand  
Bie de zeekust. 

Bie de dam  
Woar de loan 
Op de weg kwam  
Ston n boerenwicht  
In t zunlicht 
Oet te kieken 

En stil te vroagen  

Woarom wie 
Zo moar deurjoage  
Zunder te waiten 
Of wie meschain 
Van noam hetzulfde haiten. 

t Meerlaands bosveen 
 
 

Hier bie de koink  
Veur t zielvest roink  
t Hoogst zunneuur  
Zain ie nog baaide  
Hoogveen en haaide  
In vrede van netuur. 
 

Hier waast noast stroek en bos  
Nog witte wolgras, veenmos  
Hier oardt petries en hoas 
En wieder noar de oostkaant  
Ligt t roege onlaand 
Van pionten mit rusken  
Bie steden ook doartusken. 

t Oderdummer kerkbof 
 
 

Ze rusten no daip onder zeediek  
Op t olle stee 
Stoef aan het blinkend wadsliek  
Van Eemszee. 
De zaarken 
Mit diek ophoogd  
Loaten dat maarken. 
 

Heur loug Oterdom  
Mit t kaarkje 
Ais boaken wied alom  
Van zee heer 
Ovverd aan tied  
Bestaait nait meer. 
 

Allèn n haand 

Dragt nog kaarkjes miniatuur  

En geft zo zien gedachtenis  

Wat laanger duur. 
 

En veul noamen Toxopees 

Dij ik lees 

Blieven no ook belicht 
Zo voak aine leest dit gedicht. 

In de Nobiskroug 
 
 

Wie zaten ‘s mörgens vroug  
Al in de Nobiskroug 
Onder de rook van de Jever  
Veur de Jenever. 
Rondom ons in flustern van guster  
Zaten de zailen van de doden  
Onderweegs noar t vrumde schip  
Op ree van de groden 
Bie t leste glas 

Dat ter veur heur was.  

Wie zagen ze nait drinken 
Moar heurden de gloazen klinken  
En maarkten tot ons verboazen:  
Vollen wörren lege gloazen. 

Vrunnen bedenk 

Wil ie de dood beleven  

Joen volle aandacht geven  

Zit den ‘s mörgens vroug  

In de Nobiskroug 
Onder de rook van Jever  
Veur de jenever 
Allèn bie t leven ken ie vrezen  
n liek te wezen 
As ie t eerst binnen 
Ken ie t nait meer bezinnen 
Doarom is t goud te waiten: 
Joen dood in t veuren te genaiten. 

De zummerwieke 
 

(Meerlaand) 
 

Aal in t lieke 

Ligt de zummerwieke  

Glenne zun aan hemeldak  

Blinkt in t stille woatervlak.  

En t hoge raait 
Dat in de wale staait 

Mit doethoamers en rusken  

Bie steen ook doartusken  

Beweegt hoast nait 
As n windzucht langs  
Zien plumen aait. 
Rode en blaauwe peermantjes vlaigen  
Woar de witte lelies in t woater waigen  
Maank de ronde pompebloaren 
Dij op wiekes woater voaren  
Woar n snouk plonst. 

n Woatebieter gonst. 

Gele lissen bluien aan overkaant  

In wale van t roggelaand. 
Swemmereendjes schrieven in t woater  
Toerloos heur kringen 
Om wat bosschop te brengen? 
Allèn de grashuppers zingen  
In de grote stilte. 

De Haarstwieke 
 
 

Aal in t lieke 

Ligt de haarstwieke  

In t laand no koal  

Aan ale kaant 

En regen, regen vaalt  

Dij t zicht versmaalt. 
 

n Roege stormwind waait  
De meulen draait 
En pompt het woater 

Dat oet de tochtsloot komt  

Zo haard e ken 
De wieke in. 

Dij stroomt en stroomt.  

Mit hoge wagels  

Tussen de walen 
Om domit in t zieldaip te valen.  
Stokken raait 
Lössneden mit snit  
Drieven in de wieke mit. 

De Winterwieke 
 
 

Aal in t lieke 
Ligt de winterwieke  
Tussen het dode rait 
Dat nog in de walen stait.  
Zien woater aal bevroren  
Tou haarde ies 
Lopt wieke gun verloren  

In kimmen gries. 
 

En aan zien kaant 

In het besnijde laand  

Bie de tochtsloot 

Staait stil en groot  

De woatermeulen,  

Zien rouen in t kruus, 
Bie t woatermuldershuus. 
 

Woater henne  
Op dij plak 

Vlogt op oet t leste wak  

As overgladde boan 
De scheuvellopers goan  
Mit forse slag 
Deur winterdag. 

Veurjoarswieke 
 
 

Aal in t lieke  
Ligt in t veujoar  
Nog de wieke. 
Verbie is no de wintertied 

En lije locht moakt t leven blied,  

De zwetten, sloten, vol aleer 

Geven de wiek gain woater meer  

En speenkruid, rait in waal en lis  

Geven al weer getugenis 
Dat in heur worrels volop leven is.  
En gruin wordt ook weer t waalgras  
Dat eerst leek of t aal dood was, 
En bie het meulenpad 

Stait vledderbos al weer in blad 

En wilde ainden nuzzeln en bruien al  

In onderwaal. 

Thee 
 
 

In Oostfraislaand drinkt men thee  
Dat is doar de mode. 
 

In t café op diek, 

Mit oetzicht op de grode. 
 

In joen kopke n klontje  
Elke nije rondje. 
 

Hier aan de leste diek  
Is nog volop vrede. 
 

n Wille maiwe vlogt  
Over stille rede. 
 

Over zee van overkant 

Over t grauwe woater. 
 

Blinkt t 'witte Aailaand  
Woonstee veur loater. 

De Wierden 
 
 
De boerenploatsen liggen in n kringe 

Bie de wierde op  

Ronom de kerke mit zien lutje lözze klokketoren  

Op de hoogste top; 
Deeldeuren aan de achterkaant  
Met oetrit op de rondweg 
En oetvoart noar het boerenlaand  
Ook aal van ainder aanleg.  
Doartussen aan de stroatjes  
Hoeskes, toentjes, t lutje grut. 
Tegen de hoogste springvloud goud beschut.  
Zo liggen in Kromhörn, het laand van Raaide  
De wierden overaal verspraaid 
Al van de tied van könk Radboud heer 

En nog veul aiwen meer. 

Bummelonder 
 
 

Veur Fekko en Eppo 
 

Wie zatten Carelinenziel  
In t restaurant  
In neie stiel  
Op diek 
Mit oetzicht over t sliek.  

En wat donder 
Wie dronken bummelonder 

Oet n glaske zunder oor 
Model n kwispeldoor. 

Fraislaand 
(Westerlaauwers) 
 
 
Fraislaand 

Aan de woaterkaant!  

Woater en laand 
In t noorden koorngewas.  
In t zuden zaand en gras,  
In t oosten bos en haide,  
In t westen waaide. 

Binnendieks zuitwoatermeren,  

Zolte wagen aan de zeeweren.  

Van t wad. 
En Ljouwert is de heufdstad.  
Van daarteg grieteneien 
Mit graiden en wierden  
Lougen, boerderijen  
En steden, aal mit aal 
t Vernuimde elftal  
En de aigen toal 
Proaten ze nog aaltemoa . 

t Emder vlaigveld 
 
 
 

De iezern vogels vlaigen  
De vleugels wit 
n Zwoaneridder stuurt heur  
In de cockpit. 
Badgasten stappen  
In de holle schoot 
Van de iezern zwoanen  
Van leven en van dood.  
De motoren brollen  
Van duvel en geweld  
As de vogels starten  
Op t Emder vlaigveld. 

Ze zweven over wadden 

Mit t woater graauw 
En brengen de badgasten 
Noar witte aailannen tou. 

Twei witte zwoanen 
 
 

Hier lopt de weg  
Stoef langs de diek.  
Aan ander kaant.  
Ligt t grauwe sliek.  
In grote polder  
Gain loug of toren  
Allenneg kampen  
Gaaile koren. 
 

Twij dampoalen stoanen  
Bie n inrit 

Doarop twij zwoanen 

Zuver wit. 

Loan lopt noar n haimstee  

Middenmaank t koren 
In roemte verloren  
Van polder aan zee. 
 

Woonhoes en schuren  
Stoan in bomen bezied  
Dij muren en doaken 
Mit t laandschap ain moaken  
Veur aaltied. 

Wat willen dij 
Twij zwoanen 
Op dampoalen zeggen.  
We1 ken mie hier 
Dat gehaaim oetleggen? 
 

Binnen t de zwoanen  
Van leven en dood  
Dij doar stoanen 
Op dampoalen bie sIoot? 
 

Is t mysterie 

Of het de ploats  

n Geschiedenis  

Van laank verbie 
Dij nog bekend is? 
 

t 'Was dom om op de ploatse  
Nait te vroagen 
En zo moar deur te joagen  
Verbie de Witte zwoanen  
Dij doar stoanen. 

Drij Scbeuvelloopgedicbten  

  
Noorderrondrit 

(n memorie aan 1941 en 1983) 

 
s Mörgens vroug,  
Nog duuster zicht,  
Aan locht zain ie  
Nog steernlicht. 

t Ies swaart 

Van lopers bie de start.  

Kroakt op ins haard.  

Vot! 
Iezers klauwen op t ies.  
t Gait ja om pries. 
Elk schut veuroet.  
Boeten boane om  
Of binnen deur.  
Woar e moar kon.  
Veur is veur! 
Noorderrondrit begon. 

Mit braide sloagen  
Zai ie bie het doagen 
De lopers over boane joagen,  
Van Onderndaam 
Woar zun op kwam,  
Hannen op rog. 
Noar Noorderhogebrog. 
 

Noar n Daam 

Wel doar t eerst kwam.  

Weerom over Waarvem.  

Noar Zoltkamper kaant. 
 

Wieder en wieder! 

Dwaars deur t Grunnegerlaand.  

Weer trogge 
Noar Winsem den  
Startpunt en èn. 
 
 
 
 
 
 
Zulf reden 18-1-1941, 150 km.  
Start 8 uur. Aankomst 6 uur.  
Ging hail haard, 16.5 km in uur.  
As no. 205 kwam ik aan. 

Elfstedentocht II 
 
Locht is blauwgries.  
Zun schient op t ies,  
In wintervorsts haand  
Ligt hail Fraislaand 
In elke grietenei 

Van Dokkum tot Stavoren  

Is t woater haard bevroren,  

En vlagen zunder tal, 

wappern no overal. 
Vrij oet en daarten 

Mit heur zeuven haarten  

Fraislaand en Vraislaand  

In ain verbaand! 
 

De rit langs de elf steden  
Wordt heden hier verreden  
t Is feestdag hier 
In t laand van Grote Pier,  
En op de gladde boanen  
Zugt men de lopers goanen  
Mit forse slag 
De haile dag 

Van dij hier is wint  

Blift aid bekend. 

Elfstedentocht III 
 
 
 
As kenonskogels votschoten  
Scheuveln de lopers, de groten 
Zuudaan Sneek verbie, Ylst verbie liekaan op Sloten! 
Wieder moar, wieder! 
Westaan! Onderweegs noar Stavoren  
Klaauwen heur iezers op t ies 

Heur witte sporen. 

Wieder moar! Wieder! Noordaan!  

Aal zunder rust! 
Hindelopen verbie! Workum verbie!  
Stoef langs de zeekust. 
Wieder en wieder. 

Langs Bolsward noar Harlingen.  

t Hail laange end, 
Wieder en wieder. 

Liekop in de iezege wind. 

Oostaan den! Noar Froaneker!  
Noar Dokkum hen! 
Mit rogge krom  
Wieder weer, wieder. 
Over Bartelhiem, noar Ljouwert weerom!  
Aal over t ies! 
Aal om de elfstedenpries! 

Hongerege wolf 
 
 

Over het laand  
Het raauwe 
Slopt no de hongerege  
Grieze, graauwe. 
Deur swaarde woalen dook 
dij over pad en sompen hangen  
Mit t hoge raait. 
Dat aal te dode staait  
In t duustern, 
vol ongeboren draaigend fluustern:  
De wolf is oet de taangen 
Is gain zunne 
Is gain steern licht  
Is gain moan 
Wel duurt no nog in boeten goan? 
 
 
 
 
Hongerege wolf, noam van ainzoame gehuchten in 
Grunnegerlaand. Ook mythies symbool van duuster, t kwoad en t 
gevoar. Denk aan t kinderlaidje: 

,,Herder loat joen schoapen goan.  
Ze duren nait. 
Woarom nait? 
Om de grieze graauwe wolf nait. 

       De grieze graauwe wolf zit gevangen.  
       Tussen twij iezern tangen. 

Tussen zun en moan. 
Herder, loat joen schoapen goan. " 

Denk ook aan Fenris de werel wolf in de Edda  
en aan Roodkapje en de wolf. 

Stoapelmoor 
 
 

Hier rust 

Op t vredehof  

Het stof 
Van mennegain.  
Dij s noam allain  
Nog is te zain.  
In stain 
Ronom het huus.  
ln t kruus 

Woarin ie komen  

Stoef langs de toene 
Mit de gruine levensbomen. 

Dielerschaans 
 
 
Dielerschaans 

Vrouger hail 'wat maans  

Aan de Eemsdiek 
In t Oostfraise riek 

Ligt no vergeten en beschaaiden  

In de lege waaiden. 
Branekkels en stiekels  
Wazzen op de walen.  

Inzakt en vervalen  
Tou n memorie 
Aan mit de tied verblaikte glorie. 

Roadskelder van Leer 
 
 
 

In de roadskelder  
Van Leer 
Wordt het daglicht van boeten  
Min of meer 
Zeefd in het glas van de roeten,  
De sfeer 
Is koul en veurnoam 

De gasten zitten swiegsoam,  

De wien in t glas 
Fonkelt of t helle zunneschien was. 

De börgen van Leer 
 
 
 

Drij olle börgen stoan herom  
Drij olle börgen bie Leer 
En aine in de stadskom  
De kom van vrouger heer. 
 

Veur n heufdelingen geslacht  
Mit dikke muren baauwd 

En ronom nog n graacht 

Wör op zo n börg vertraauwd. 
 

Dij olle tied is laank verbie 

De heufdelingen macht vergoan  

In aander tieden leven wie 
Moar menneg börg bleef toch bestoan. 
 

Noar t Oosten hen Philipsbörg staait  
Mit vleugels noar de stroat 
In t loug dat aid al Loga hait.  
Börg is nog goud in stoat. 

De Hoanebörg, ligt aan aner kaant  
Mit zien stainen, haildal rood 
In t glenne licht van zunnebraand  
Mit ronde torens, hoog en groot. 
 

En in de binnenstad van Leer  
Aan n Harderwiekensteeg 
Börg Harderwiek van vrouger heer  
En nog bewoond, nait leeg. 
 

En in het poaden rieke bos  
Ligt mit zien laange allee 
Van hoge bomen, gras en mos  
De Evenbörg, op t olle stee. 

Olle börg 
 
 

Olle börg en boerderij inain  
Van weg oaf sikkom nait te zain  
Achter de bomen, 
'Wel weg nait wait 

Zel hier zo gaauw nait komen. 
 

Nog wel bewoond liekt t hoes op zied  
Moar wieder hoast vergeten deur de tied 
Verwoarloosd lieken stoup en dak en schuur  
Gain deur of venster of gedien is open 
Is t leven hier verlopen? 

Woont hier de leste heufdeling en boer.  

Te old en machteloos veur t leven 
Moar nog te staark veur dood? 

Nortmoor 
 
 

Nortmoor! Nortmoor! 

Ik heur dien swoare klokke luden 

Op warreldag 

Moar slag op slag 
Wat het dat te beduden? 
 

Ik kom as noaber over streep  
Dien loug hier binnen 
Om laand en volk ais te verkennen  
No holt allèn dien swoare luden  
Mie in greep. 

Filsum 

(De Toren) 
 
 
As toren van n börg wör e geboren  
No staait e in t bos nog moar allain  
n Hoge ronde reus om aan te zain  
De börg zulf gong verloren. 
 

n Stainen trappen geft de kans  
Om op de stiegen noar de trans 
En oet te kieken over bos en boom  
In t vlakke laand van Jummestroom. 
 

Van binnen het men allerhaand vergoard  
Van d olle tied en goud bewoard, 
Omdat men wait: wel olle tied en t veurgeslacht  
nait eert 
Is zulf gain aigen tied en toukomst weerd. 
 

Omdat men wait wel t wiedste kikt  
Weerom, veuroet, as van n hoge toren,  
Op goie fundamenten weegt en wikt,  
Is t licht en duurzoamhaid beschoren. 

Weener/theeterras 
 
 

O Weener terras, 

Ik wait weer hou t was. 

Dien woagenroaden wekken weer 

Olle doagen van aleer. 
 

En nog veul meer... 
 

En dien springbron 
Mit zacht gekloater  

Zo e kon 

Zingt het hooglaid van t zuvere woater 
 

En van louter... 
 

Dit is n oetverkoren stee. 
 

Hier heurt n klontje  
In d Oostfraise thee. 
 
 
 
 
 
 
 
 
 
 
 
 
 
 

91



 
 
 
 
Könk Radboud 
(† 719 noa Chr.) 
 
 
No laankmanstieden heer,  
Dattien aiwen en meer  
Regaaierde mit vaste haand  
Könk Radboud het fraise laand 
Van t Noorden van de Aidermond  
Tot t grote Flevomeer in t rond  
En van de aailannen van t wad 
Tot rienmond tou bie Dorestad  
En wieder noar het zuden hen  
Tot aan de stroom het Zwin. 
 

In Utrecht onder meer  
Trajectum nuimd aleer 
Aan olle Rien en Braide Vecht 

Huil Radboud hof en sprak e recht. 
 

Moar net as no in onze tied 

Was der dou ook al twist en stried  

Om laand en macht en overhaand. 
Zo ook tussen het fraise en het frankenlaand! 

Pepien en van Hersstal van t Frankenlaand  

Was in dij tied Radbouds vijaand, 

Dij hom bie Dorestad versloug  

En oet de stad van Utrecht joug. 

 

Moar loater weer, zo n joar en dag,  

verloren de Franken de veldslag  

Bie Keulen onder Koarel Martel 

En won könk Radboud de oorlog wel. 

Radboud's deup 

 

 

Wel klopt hier aan Radbouds börgpoort?  

t Is Wilbert mit t Evangeliewoord! 

Zo loat de ierse preloat der in  

Dadde wait, dat ik gastvrij bin. 

 

Twij joar het Wilbert Radboud van ales leerd  

Over de God deur hom vereerd 

En hom van ales over Christus oetlegd  

En Radboud leek dat ook nait zo slecht  

Al hedde de Goden van t noorden 

Ook vot nait aalmoal ofsworen. 

Hai lait zok toch in t leste deur Wilbert beproaten  

Zok zulf ook christelk deupen te loaten. 

 

Bisschop Wulfram van Sens kwam dou  

Veur de deup noar Utrecht tou, 

Moar het mit zien raaize toch nait echt  

Succes had en eer inlegd. 

Van dou Wulfram Radboud deupen wol 

En de könk in t grode deupvont zol  

Vroug e Wulfram al mit diktone in t bad  

Hou of dat no mit zien veurzoaten zat! 

Krieg ik dij in mien dood ook in hemel te zain?  

Of blieven dij in t Walhalla allain? 

Moar dou de bisschop zee 

In hemel is allain veur deupten stee  

Trok Radboud zien diktone weerom. 

En zee: As k doar bie t veurgeslacht nait korn  

Goa k laiver bie mien dood t Walhalla in 

As da k zunder heur allain in joen hemel bin! 

 

Haar bisschop Wulfram no moar joa zegd;  

Den haar e mit zien leer meer eer inlegd  

Van wel wil t veurgeslacht no boeten  

Gods hemel en Gods laifde sloeten 

Moar könk Radboud dochde nait zo witswaart  

Hai haar wel stee veur de nije God in zien haart  

Moar bleef ook traauw aan Freyer en Donar 

de goden van Asgard 

Om ook in de mythen deur t veurgeslacht geven  

De leste mysteries van t bestoan te ontdekken en te 
beleven. 

Epiloog 

 

 

 

Woar kwam Radboud loater bie zien dood terecht?  

Zel wie dat loater meugelk ontdekken 

As wie zulfk in ons dood 

Noar betere (of mindere gewesten) vertrekken?  

Of zevve t mysterie van t aalbestoan 

In vree van vergetelhaid ingoan? 

Verbie 

 

 

Verbie, Verbie! 

t Gaait aal verbie! 

Wat guster was 

Wat heden is  

En eerderdoags,  

wat wezen zel  

Van stilstand 

In de kosmos  

Is der nait. 

 

Aal wat bestaait  

Dut weer vergoan 

Allèn wat leste grond  

Van ales is 

t Mysterie  

Gaait nait verbie 

Moar blift veur aaltied wel 

Van aal wat was, wat is, wat wezen zel. 

Groaf Oadolf 

 

 

Op zundag 23 mal 1568, 28 joar old  

Sneuvelde Groaf Oadolf van Nassau bie Kloosterholt 

Dichte bie t stee doar no zien standbeeld staait  

In t loug dat op t heden Haailegerlee hait. 

 

Groaf Oadolf dij is bleven  

In Fraislaand in de slag 

Zo staait t in ons volkslaid beschreven  

Tou n gedachtenis aan dij dag. 

 

In n rutergevecht izze gebleven!  

Hai gaf veur ons vrijhaid zien leven 

n Laiwe dij mit hom op t standbeeld staait  

Getuugt van zien moud en zien dapperhaid. 

 

Viefteg geuzen sneuvelden tougelieks mit de held  

En bleven doar in t moeras op het slagveld. 

Veur regenten en volk van Stad en Laand  

Is der gain reden om zok te verhevven 

Op aigen moud en dapperhaid bie gelegenhaid  

Van dit bloudege trevven! 

Wie gaven groaf Lodewiek 

Mit open aarms gain waarm welkom, 

Moar keken laiver eerst de kat oet de boom. 

Carmen 

 

 

Zo moar n laid  

Van wat ter gaait  

Aal deur mie hen  

Van da k nait wait  

Nait zeggen ken 

Wat ik in daipste wezen bin  

Totda k mie woag 

Aan n antwoord op de vroag:  

Dat ik n dailtje bin as n electron  

In t aiweg wizzelegd bestoan  

Zunder begun of èn 

En stilstoan 

En zunder open poort 

Noar t Leste, t aal verkloarend woord! 

Religie Universeel 

 

 

Religie Universeel 

Komt as woale om t mysterie  

Oet mien keel 

As wind, as klankakkoord  

Om t lest gehaaim 

Dat toch elk woord  

Te boven gaait  

Ook dit. 

Woar t in verburgen zit  

In taikens swaart op wit  

Van inktstof fien 

Op lien noa lien. 

Aal wat is 

 

 

Aal wat is 

Is in bewegen  

In n kringloop 

Zunder èn, begun.  

Eerde, moane 

en planeten 

draaien toerloos  

Om de zun 

In de roemte zunder èn 

Die gain mens ofkieken ken. 

 

Net zo draaien in atomen  

Elektronen om protonen  

Om n kander hen  

Naargens van boeten 

En van binnen, 

Is rust en stilstand 

Te vinnen, onrust allèn! 

Mysterie is t Ieven  

Is ale bestoan 

Toerloos onderweegs.  

Om vrede te vinnen 

Om harmonie te winnen  

Dij vervlogt en verwaait  

Mit en deur ales 

Wat wizzelt en draait. 

Twijlicht 

 

 

Twijlicht 

Is licht en duuster  

Mit n ander, 

Twijduuster ook  

Het deur n kander 

Het schemerlicht 

Dat om de dingen ligt  

En as n klaid 

t Gehaaim verhult 

Dat aal wat schoapen is  

Deurtrekt, 

Vervult. 

 

 

 

 

 

 

 

 

 

 

 

 

 

 

 
Twij komt van twievels,  

nait van twije. 

Twijstried 

 

 

Twijstried van krachten 

Van ondeurgrondeleke machten  

Is ales wat bestaait 

En toerloos draait 

In kosmos en atomen  

In stof en levensgeest, 

Zunder ooit tot stilstand  

En vrede te komen, 

t Hailaal in t rond 

O ondeurgrondeleke grond  

Van aal worren en wezen  

Wel ken dat lezen? 

Het licht 

 

Het licht  

Dat was 

Dat wezen zel  

Dat is 

Schient in de duusternis. 

0 0 

 

 

 

 

Gedichten 

 

 

 

Teuver riemen  

Wekken klanken,  

Worren woorden  

Symbolen van beelden,  

Van gedachten 

Worren gedichten  

Is ain verbaand 

Oet t mysterie  

Deur intuïtie 

En verstaand. 

Makrokosmos en mikrokosmos 

 

 

De steerns, locht  

Zun, eerde aal 

Mit hoge baargen  

Woatervaa1 

Het aalgehail 

Is ook in mie as onderdail  

Zo luddek en zo klain 

As aalgehail te denken  

En te zain 

Om dat en groot  

En klain 

Is toch in wezen ain? 

Denk 

 

 

Denk  

Denk wied 

Bekiek ales ook  

Van elke zied  

Moar nait verbie  

het overwied 

Dat blift mysterie  

Van t achterlaand  

Nait open 

Veur t mensemverstaand 

 

Al is t ook immannent  

En transendent 

In ales wat bestaait  

Het is gehaimenis  

Woarran allèn  

Ons intuïtie wait 

 

 

 

 

 

 

 

 
immunem = inwonend  

transendent = uitstijgend boven aal 

Proaten of swiegen 

 

 

Proaten is zulver  

En swiegen is gold  

Is n spreuk dij men 

n Kander tels veur holt. 

 

Moar zunder mekoar  

Dat te zeggen 

Ken men n kander  

Dat nait oetleggen. 

 

Zodat men meschain  

Komt t mainste wied  

Mit proaten en swiegen  

Op de goie tied. 

Oergrond 

 

 

In kosmiese energie  

Onzichtboare kracht  

Woont t mysterie,  

Goddelke Scheppens macht  

Welle van aal wat wordt  

Aan leven, geest, materie  
En zok ontplooit 

En wieder voltooit  

En weer overgaait  

Boeten ons wait 

In woaroet t bestaait:  

t Mysterie. 

Tegendailen 

 

 

Bekeken van weerskaant  

Is zee gain laand, 

Is klaai gain zaand,  

Wat duns nait wat diks,  

Ales nait niks, 

Materie gain geest,  

Veur wel dit leest,  

Al is in t aalgehail  

Van zee gain zee 

Van zaand, gain zaand  

Van ales nait ales 

Van niks nait niks  

Van geest gain geest  

Het tegendail. 

t Kruus 

 

Aan t kruus dat staait 

Dragt laange lien van d aiweghaid  

De körte lien van de tied 

Hoaks overzied 

 

De mens het wait 

Dadde zien levensdoagen ook aid  

Aan dit kruus sloagen staait 

Van d aiweghaid 

Dij dragt zien tiedelekhaid  

En verstaait 

Dat de Scheppen: 

Eerde an t hemelverwulf 

In hom kennen ook zokzulf. 

Het Licht 

 

 

(n variant}              

 

 

Het Licht zulf 

Ken ons oog nait zain  

Allèn dat t ronom licht is, 

 

As zunne-energie in golf noa golf  

Op eerd' en wereld richt is  

Allenneg broken in de boog 

Van de godenbrog in locht omhoog  

De zeuven kleurde regenboog  

Wordt t licht 

Ook zichtboar veur ons oog  

Behaalve t infrarood 

En t ultraviolet  

Woar t menselk oog  

gain oog veur het. 

De vuurstain 

 

 

 

As kinder klain  

Sloug wie in schuur  

In duuster het vuur 

Oet geelkleurde vuurstain  

Dat veur ons ogen 

De vonken der of vlogen. 

 

No, older en wat groder van verstaand 

Krieg wie ook wat meer kiek op t aalverbaand  

Van scheppen, en leven en bestoan 

En leerden wie ook in n vuurstain 

t Mysterie en t wonder van de  

Kosmiese energie 

In de scheppen te zain. 

Roege staine 

 

 

 

n Roege staine  

n Brok materie 

Stok stierde energie  

Al aiwen old en meer 

Van tied van werelds vaaste worren heer  

Let zok allain 

Van boeten zain. 

Edelstain 

 

 

 

n Edelstain 

Geft daiper zicht  

Weerkoatst van binnenoet 

t Mysterie van de scheppensenergie  

As zichtboar stroalend 

Kosmies licht. 

Stille nacht 

 

 

2e variant 

 

Stille nacht, hailege nacht  

Boeten ligt witte pracht  

Van de snij en ales swigt  

En de steerns hoog en licht  

Stroalen daip in de nacht: 

t Gods licht wordt verwacht! 

 

Stille nacht, hailege nacht  

Klokke ludt blied en zaacht 

t Old verhoal weer ver in t rond  

Dat ook klinkt oet feeën mond  

In de hailege nacht: 

t Godslicht wordt verwacht! 

 

Stille nacht, hailege nacht  

Kerstlicht stroalt bliede pracht  

Oet de gruine levensboom  

Innerlieke vrede koom' 

In ons haart vannacht: 

t Godslicht wordt verwacht! 

n Stain 

 

 

n Stain zain  

Wie allain 

Van boetenkaant  

Moar nait 

Zien binnenste  

Zien aalverbaand. 

Van boeten liekt e kold  

En kil en stil 

Van binnen izze energie  

Dij toerloos 

Om zien kernen draait  

Noar wet van t aalmysterie. 

Levenswieshaid 

 

 

Zeskantege staine 

Zes kaanten het n kubieke stain  

Moar meer as drije tougelieks  

Ken wie nooit zain. 

Veul meer facetten het n edelstain  

Moar aalmoal tougeliek 

Krieg wie ze nooit in kiek. 

 

Zo ook in t leren  

In ales tougelieks 

Wordt ons gain inzicht geven  

Wat t zichtboare ons leert  

Wordt aanderzieds 

Meschain net omgekeerd  

Wacht joe doarom in t leven 

Veur het ainziedeg oordail geven! 

 

Van n bult ideoalen  

Dij wie noajoagen  

Loat wie aandern 

Voak de kwoalen droagen. 

Fouten en misstappen van tegenstanders  

Worren voak aandikt en braid oetmeten.  

Van onszulf en onze vrunnen 

Stoppen wie ze geern in doofpot  

Om ze te verswiegen en te vergeten. 

Levenswieshaid 

 

 

Ken die zulf 

Zo wied ast kenst 

Al waist tot leste grond  

Ook nait wast binst. 

 

Ken die zulf 

Mit dien verstaandsmotief  

Moar daiper ook 

Intuïtief. 

 

Wees dan oprecht  

Wat t innerliek  

Die zegt 

Op t licht  

Aaid richt. 

Al waist  

Dat t kwoad  

Doarnoast 

Ook aid op loer ligt. 

t Licht 

 

 

t Licht: 

Energie corpusculair 

En golfbewegen complementair. 

t Licht 

 

 

Symbool van energie,  

Van scheppensmacht,  

Van leven, geest, 

Van God. 

God 

 

 

God: 

Gain beeld, idool,  

Persoon, 

Moar van t aalmysterie  

Symbool. 

t Mysterie 

 

 

t Mysterie  

Van d energie 

Schept leven, stof, netuur  

En woont doarin heur duur  

Oet zulfde wel 

Vlamt doarin op 

t Licht van de geest 

As t zuverst vuur 

Moar meer noar ondern hen  

Waarken de chtoniese furiën 

 

 

 

 
chtonische furien = svmbool van eerdse driften  

Mythiese goden 

 

 

Mythiese goden  

Binnen symbolen 

Oet onze daipste wellen 

Dij van ons ondeurgrondeleke  

Grond vertellen 

Daip in ons verscholen  

Omdat aander woorden 

En aander wegen en beelden  

Ons ontbreken 

Om dat oet te spreken. 

Aigen stee 

 

n Aigen hoes  

Op t aigen haim  

Op aigen heerd  

Is ales weerd. 

 

Het is joen thoes  

Joen aigen stee  

Mit kat en moes  

En peerd en hond 

Op vrij en aigen grond  

Dat stemt tevree! 

 

Bin ie van lichoam  

Haart en geest  

Den ook nog  

Goud gezond  

Den zit joe t rond. 

 

Heb ie doarbie 

Het oog gans dicht  

Op t Godslicht richt  

Dat joe het 

t Innerliek verlicht  

Den kreeg ie  

Zuver zicht. 

Dat doarom 

Noasten: vijand, vrund  

En ale schepsels 

Stee en vrede gunt  

Op eerd. 

 

Heb ie den ook 

Nog aigen maark  

En aigen noam  

Mit aigen volk  

En aigen toal 

Den heb ie t aaltemoal. 

 

En krieg ie loater  

Ook wel n en 

Zo goud as 

t Immer ken  

En stee 

As wat den ook  

Aan t verre straand  

En ree 

Van t witte aailaand 

In de golven 

Van de Aalmysterie zee!  

Klokkenlaid 

 

 

O klokkenlaid  

Dij komt 

Dij gaait vol melodie 

Moar nait bestaait  

Wat is t in mie 

In harmonie  

Mit die 

t Verstaand verbie  

Dat dien gehaaim  

Verstaait? 

Vergeet mie naitje 

 

Ik bin t bloumke:  

In dit laidje 

Mit n geel steerntje  

As haartje 

In n hemelsblaauw klaidje 

 

De Dichter: 

Loat mie, mysterie  

Om die 

Veur dij mien laiden lezen 

Ook n vergeet mie naitje wezen. 

